
REGLUGERÐ

um breytingu á reglugerð um flugvernd nr. 361/2005 ásamt síðari breytingum.

1. gr.  


2. gr. orðist svo:


Reglugerð þessi skal gilda um eftirfarandi eftirlitsskylda aðila:

1. millilandaflugvelli sem jafnframt eru landamærastöðvar á Íslandi;

2. flugrekendur, þar með talinn flugfélög, sem veita þjónustu á flugvöllum sem vísað er til í 1. tölulið; og

3. aðila sem beita flugverndarráðstöfunum og starfa á athafnasvæði sem staðsett er inni á eða utan við flugvelli og selja vöru og/eða þjónustu til eða í gegnum flugvelli sem vísað er til í 1. tölulið.

Samþykkja má innlendar verndarráðstafanir til að veita nægilega vernd aðgreindum flugverndarsvæðum flugvalla, þar sem einungis er um að ræða almannaflug eða þar sem atvinnustarfsemi takmarkast við loftför með minni en 10 tonna hámarksflugtaksþyngd eða færri en 20 sæti.

2. gr.

4. gr. orðist svo ásamt fyrirsögn:

Eftirlitsstjórnvald.

Flugmálastjórn Íslands er tilnefnt eftirlitsstjórnvald samkvæmt reglugerð þessari. Flugmálastjórn Íslands annast tilkynningar til Eftirlitsstofnunar EFTA á grundvelli reglugerðarinnar, nema annað sé tekið fram.

Flugmálastjórn Íslands skal sjá um gerð og að viðhalda Flugverndaráætlun Íslands til að tryggja framfylgni við ákvæði reglugerðar þessarar. Stofnunin ber ábyrgð á samræmingu og eftirliti með framkvæmd áætlunarinnar. Jafnframt skal stofnunin sjá um gerð og framkvæmd áætlunar um gæðaeftirlit með flugvernd í almenningsflugi. 

Flugmálastjórn Íslands skal sjá til þess að eftirlitsskyldir aðilar sbr. 1. mgr. 2. gr. geri flugverndaráætlanir fyrir sína starfsemi sem uppfylla kröfur Flugverndaráætlunar Íslands og lýsa m.a. skipulagi flugverndarmála, ábyrgð á framkvæmd, verklagi og sérstökum flugverndaraðgerðum. Þessar áætlanir skulu samþykktar af Flugmálastjórn Íslands og sæta eftirliti stofnunarinnar.

Flugmálastjórn Íslands skal sjá um að gerð sé innlend þjálfunaráætlun um flugvernd í almenningsflugi. Stofnuninni er heimilt að setja frekari fyrirmæli um verklag einstakra þátta í Flugverndaráætlun í almenningsflugi sem aðeins verður birt viðeigandi aðilum.
Flugmálastjórn Íslands skal innleiða og annast gæðaeftirlit með flugvernd og gera viðeigandi úttektir á flugverndarráðstöfunum með aðferðum gæðastjórnunar og samkvæmt bestu starfsvenjum.

Flugmálastjórn Íslands er heimilt að fela sjálfstæðum vottunaraðilum að hafa eftirlit með framkvæmd afmarkaðra þátta flugverndar hér á landi.
3. gr.
5. gr. orðist svo ásamt fyrirsögn: 

Úttekt Eftirlitsstofnunar EFTA.

Eftirlitsstofnun EFTA hefur heimild til að framkvæma úttektir á flugverndareftirliti í samvinnu við Flugmálastjórn Íslands á íslenskum millilandaflugvöllum og hjá flugrekendum og aðilum sem beita flugverndarráðstöfunum, í þeim tilgangi að fylgjast með beitingu reglna um flugvernd á Íslandi, í samræmi við ákvæði reglugerðar þessarar.

Úttekt Eftirlitsstofnunar EFTA felst í rannsókn á fyrirliggjandi gæðaeftirliti og ráðstöfunum, verklagsreglum og skipulagi á sviði flugverndar.

4. gr.

13. gr. orðist svo ásamt fyrirsögn:

Skylda til umsóknar um samþykki.

Eftirtöldum aðilum er skylt að sækja um samþykki vegna flugverndar sé þess krafist að hálfu Flugmálastjórnar Íslands:

a. umboðsmaður, farmmiðlun eða annar aðili sem á viðskipti við farmflytjanda og öðlast vill stöðu sem viðurkenndur umboðsaðili, 

b. aðilar sem sjá flugrekendum fyrir flugvistum, birgðum, aðföngum og annarri þjónustu,

c. aðilar sem sjá flugrekendum fyrir flugafgreiðslu á jörðu niðri,

d. aðilar sem sjá flugrekendum fyrir ræstingarþjónustu um borð í loftförum og sjá flug​völlum fyrir ræstingarþjónustu innan haftasvæðis flugverndar,

e. póstrekendur og fyrirtæki sem annast hraðsendingar og/eða boðsendingar.

Flugrekandi sem hefur samþykki Flugmálastjórnar Íslands vegna flugverndar telst hafa stöðu sem viðurkenndur umboðsaðili.

5. gr.


Í stað orðanna „viðkomandi flugmálayfirvaldi“ í 1. mgr. 14. gr. skulu koma orðin: Flugmálastjórn Íslands.

6. gr.


Eftirfarandi töluliðir í 1. mgr. 16. gr. orðist svo:


b.  flugverndar- og þjálfunaráætlun aðila hefur verið samþykkt,


c. aðili hefur staðfest skriflega að hann muni framfylgja samþykktri flugverndar- og þjálfunaráætlun sinni, ákvæðum þessarar reglugerðar og öðrum ákvörðunum og fyrirmælum á þessu sviði,

7. gr.


Í stað orðsins „flugmálayfirvalda“ í 2. málslið 1. mgr. 18. gr. komi orðin: Flugmálastjórnar Íslands.

8. gr.


3. mgr. 23. gr. orðist svo:


Með umsókn um aðgang að haftasvæði skal leggja fram nauðsynleg gögn og upplýsingar til að tryggja að fullnægjandi bakgrunnsathugun geti farið fram og skriflega heimild viðkomandi fyrir öflun þeirra svo sem frá lögreglu. Heimilt er að óska frekari upplýsinga ef nauðsynlegt þykir.

9. gr.


26. gr. orðist svo:


Nú er umsókn um aðgang að haftasvæði flugverndar synjað á grundvelli bakgrunnsathugunar vegna flugverndar og má þá kæra þá ákvörðun til ráðherra samgöngumála í samræmi við ákvæði stjórnsýslulaga.

10. gr.


Í stað orðsins „yfirvöldum“ í 1. málslið 1. mgr. 1. gr. í viðauka við reglugerðina komi orðið: flugvallaryfirvöldum.
11. gr.

Innleiðing.
Með reglugerð þessari öðlast gildi hér á landi eftirfarandi reglugerðir framkvæmdastjórnarinnar og Evrópuþingsins og ráðsins með þeim breytingum og viðbótum sem leiðir af XIII. viðauka samningsins, bókun 1. um altæka aðlögun og öðrum ákvæðum hans:  

1. Reglugerð Evrópuþingsins og ráðsins (EB) nr. 300/2008 frá 11. mars 2008 um sameiginlegar reglur um flugvernd í almenningsflugi og um niðurfellingu á reglugerð (EB) nr. 2320/2002, birt í EES-viðbæti við Stjórnartíðindi EB nr. 37, dags. 9. júlí 2009, bls. 264-276, samkvæmt ákvörðun sameiginlegu EES-nefndarinnar um breytingu á XIII. viðauka EES-samningsins nr. 69/2009 frá 29. maí 2009.

2. Reglugerð framkvæmdastjórnar (EB) nr. 820/2008 frá 8. ágúst 2008 um ráðstafanir til að framfylgja sameiginlegum grunnkröfum um flugvernd, birt í EES-viðbæti við Stjórnartíðindi EB nr. 37, dags. 9. júlí 2009, bls. 249-263, samkvæmt ákvörðun sameiginlegu EES-nefndarinnar um breytingu á XIII. viðauka EES-samningsins nr. 67/2009 frá 29. maí 2009.
12. gr.
Gildistaka.
Reglugerð þessi er sett samkvæmt heimild í 2. mgr. 70. gr. og 70. gr. d, sbr. 145. gr. laga um loftferðir nr. 60/1998 með síðari breytingum og öðlast þegar gildi.   

Á sama tíma falla úr gildi fylgiskjöl III-VI og IX-XXI við reglugerð um flugvernd nr. 361/2005 ásamt síðari breytingum. 

REGLUGERÐ

um ákvarðanir varðandi framkvæmd flugverndar sem leynt skulu fara.

1. gr.
Markmið.


Reglugerð þessi er sett til að stuðla að auknu öryggi í flugi með bættri flugvernd.  Mikilvægt er að unnt sé að birta einungis hluta þeirra reglna sem varða ákveðna þætti flugverndar.  Þetta er gert til að koma í veg fyrir að unnt sé að nýta sér upplýsingar um framkvæmd flugverndar til að vega að öryggi flugs.    
2. gr.
Birting leynilegra ákvarðana.  

Samgönguráðherra hefur ákveðið að ákvarðanir framkvæmdastjórnar Evrópusambandsins sem vísað er til í 7. gr. reglugerðarinnar, um viðbótaraðgerðir við innleiðingu sameiginlegra grundvallarviðmiða um flugvernd, skuli öðlast gildi hér á landi en verði á grundvelli öryggissjónarmiða einungis birtar þeim einstaklingum sem starfs síns vegna þurfa að hafa vitneskju um efni þeirra.

3. gr.

Efni ákvarðana.
Efni ákvarðana skv. 2. gr., sem verður hluti af reglugerð þessari, varðar beina flugverndarhagsmuni.  Öryggi og leynd varðandi efni ákvarðananna leiðir af þjóðréttarlegum skuldbindingum á sviði flugverndar.  

4. gr.

Miðlun upplýsinga.

Miðlun upplýsinga um framkvæmd flugverndar á grundvelli ákvörðunar sem vísað er til í 2. gr. skal tryggð með sannanlegum hætti; með því að samgönguráðherra felur Flugmálastjórn Íslands að fullnægja upplýsingaskyldu gagnvart þeim einstaklingum sem starfs síns vegna þurfa að hafa vitneskju um efni ákvarðananna.

5. gr.

Þagnarskylda.

Þeir einstaklingar sem starfs síns vegna fá vitneskju um efni ákvarðana samkvæmt reglugerð þessari skulu gæta fyllsta trúnaðar um efni þeirra í samræmi við ákvæði laga um loftferðir. 


Þagnarskylda helst þótt látið sé af starfi.

6. gr.

Viðurlög.
Brot gegn ákvæðum reglugerðar þessarar varða refsingu samkvæmt 70. gr. f., sbr. 141. gr. laga um loftferðir nr. 60/1998, með síðari breytingum. 
7. gr.

Innleiðing.

Með reglugerð þessari öðlast gildi hér á landi, eftirfarandi ákvarðanir sameiginlegu EES-nefndarinnar um innleiðingu á ákvörðunum framkvæmdastjórnarinnar, um viðbótaraðgerðir við innleiðingu sameiginlegra grundvallarviðmiða um flugverndarmál:

1. Ákvörðun sameiginlegu EES-nefndarinnar nr. 68/2009 frá 29. maí 2009 um innleiðingu ákvörðunar framkvæmdastjórnar Evrópusambandsins nr. C(2008)4333 08/VIII/2008 í EES-samninginn.
Ákvörðun framkvæmdastjórnarinnar er sett á grundvelli reglugerðar (EB) nr. 2320/2002 frá 16. desember 2002 um sameiginlegar reglur um flugvernd í almenningsflugi, sbr. reglugerð (EB) nr. 820/2008 frá 8. ágúst 2008 um ráðstafanir til að framfylgja sameiginlegum grunnkröfum um flugvernd, með síðari breytingum.

8. gr.

Gildistaka.

Reglugerð þessi er sett samkvæmt heimild í 2. mgr., sbr. h-lið 1. mgr. 70. gr. d og 145. gr. laga um loftferðir nr. 60/1998 með síðari breytingum og öðlast þegar gildi.  


